Avgerð frá Skatta- og avgjaldskærunevndini

Avgerð tikin: 07.12.2005

Mál nr.: 05-02-21-38

Lóg: Skattalógin § 1 

Fult skattskyldugur til Føroya

Samandráttur:

Útlendingur mettur fult skattskyldugur til Føroya, tí hann hevði arbeitt her í meira enn 180 dag​ar í einum 12 mánaða tíðarskeiði. Avgerðin varð staðfest.

Avgerð

Kærarin búði í Danmark og arbeiddi í tíðarskeiðnum frá september 2002 til mai 2003 í Føroyum. Toll- og Skattstova Føroya metti hann vera fult skattskyldugan til Føroya, meðan kærarin metti seg bert vera avmarkað skattskyldugan.

Avgerðin varð kærd til Kommunalu Skattakærunevndina, sum staðfesti avgerðina hjá Toll- og Skatt​stovu Føroya. Nevndin metti, at kærarin skuldi skattast eftir reglunum fyri fult skattskyldug, og at heimild var ikki til frádrátt fyri dupult húsarhald. Álíkningin fyri 2002 varð tí staðfest.

Kærarin:

Kærarin vísti á, at hann bert var í Føroyum í samband við arbeiði. Hann hevur hvørki bústað ella til​knýti til Føroyar. Saman við familjuni hevur hann fastan bústað í Danmark. Ætlanin var, at arbeiðið skuldi vara í 8 mánaðir, men av ymiskum orsøkum tók tað nakað meira enn 6 mánaðir, býtt í tvey tíðarskeið á umleið 100 dagar hvørt.

Kærarin vil vera við, at hann tí skal skattast við 42,5% sum avmarkað skattskyldugur.

Toll- og Skattstova Føroya:

Toll- og Skattstova Føroya hevur upplýst, at kærarin sambært landsfólkayvirlitinum hevur verið búsit​andi í Føroyum frá byrjanini av september 2002 til síðst í mai mánaða 2003, tilsamans 265 dagar ella uml. 8½ mánaða.

Fyri 2002 og 2003 er hann skattaður sum fult skattskyldugur til Føroya, tí hann innan fyri eitt 12 mán​að​ar tíðarskeið hevur dvølt í Føroyum í meira enn 180 dagar, smb. § 1, nr. 4 í skattalógini. Hóast hann hevur verið burtur í 1½ mánaða, hevur hann verið í Føroyum í meira enn 180 dagar innanfyri eitt 12 mánaða tíðarskeið.

Toll- og Skattstova Føroya noktaði honum frádrátt fyri útreiðslur til dupult húsarhald, tí heimild er ikki til frádrátt fyri hesari útreiðslu. Ístaðin varð víst á, at kærarin kundi søkja um stuðul eftir lóg um dupult húsarhald.

Avgerðin hjá Skatta- og avgjaldskærunevndini:

Sambært upplýsingunum í málinum hevur kærarin í tíðarskeiðnum frá byrjanini av september 2002 til síðst í mai 2003 dvølt í Føroyum í uml. 7 mánaðir, svarandi til uml. 210 dagar. Hann hevur tí dvølt her í meira enn 180 dagar í einum 12 mánaða tíðarskeiði.

Sambært § 1, nr. 4 í skattalógini lýkur hann sostatt treytirnar fyri at vera fult skattskyldugur til Føroya.

Av málinum framgekk, at kærarin hevði søkt um stuðul til dupult húsarhald, men at Toll- og Skattstova Føroya ikki hevði tikið støðu til umsóknina. Nevndin tók tí ikki støðu til henda spurning, smb. § 24 í lóg um Toll- og Skattafyrisiting.

Skatta- og avgjaldskærunevndin staðfesti avgerðina hjá Kommunalu Skattakærunevndini, tí kær​arin leyk treytirnar fyri fullari skattskyldu, og Toll- og Skattstova Føroya hevði framt skatt​ing​ina sambært hesum.
